
“Ons maak nou die boek oor Reitz toe,” sê nuwe UV Rektor

Die berugte Reitz-koshuis op die Hoofkampus van die Universiteit van die Vrystaat (UV) gaan heropen word.

Hierdie aankondiging is vanaand (Vrydag 16 Oktober 2009) deur die 13de Rektor en Visekanselier van die UV, prof. Jonathan Jansen sy inhuldigingstoespraak op die Hoofkampus in Bloemfontein gemaak. 

Prof. Jansen het gesê dat die universiteit nou die boek oor Reitz gaan toemaak en, in ŉ besliste verbintenis tot die dringende taak van rekonstruksie, die universiteitskoshuis gaan heropen en transformeer tot ’n model van ras-rekonsiliasie en sosiale geregtigheid vir alle studente.

Die Reitz-manskoshuis was verlede jaar die middelpunt van rassekonflik op die  kampus toe ŉ video, waarin ŉ skyn-inisiasie van swart werkers vertoon is, aan die lig gekom het.

Prof. Jansen het aangekondig dat, in ŉ gebaar van rekonsiliasie en die behoefte aan genesing, die universiteit sy eie klagtes teen die vier studente wat in die Reitz-insident geïmpliseer is, gaan terugtrek en glad nie verder teen hulle optree nie. “In hierdie gees van toenadering sal die Universiteit verder gaan en hierdie vier studente terug nooi om hulle studie hier te kom voortsit,” het prof. Jansen gesê. 

Prof. Jansen het verder aangekondig dat, in erkenning van die universiteit se institusionele medepligtigheid aan die Reitz-sage en die behoefte aan sosiale geregtigheid, die UV nie net vergifnis gaan nastreef nie, maar ook skadevergoeding aan die betrokke werkers sal betaal in kompensasie vir die skade wat aan hulle waardigheid en hulle selfrespek berokken is.

Prof. Jansen het ook aangekondig dat die universiteit spoedig dit wat hulle “hoop om Die Reitz-Instituut vir Studie in Ras, Rekonsiliasie en Sosiale Geregtigheid te noem” bekend te stel.

“Gedurende die afgelope paar maande het ek die terrein van Reitz dikwels besoek in ’n poging om te probeer verstaan hoe so ’n gruweldaad op die terrein van ’n hoëronderwysinstelling gepleeg kon word. Ek glo dat ek nou ’n deel van die antwoord gevind het, en dat daardie antwoord belangrike implikasies inhou vir hoe ons in die rigting van genesing, vergifnis en maatskaplike geregtigheid op ons kampus en in ons land kan beweeg,” het prof. Jansen gesê.

“Die grootste fout wat met die analise van Reitz gemaak is, was om die voorval in terme van ’n individuele patologie te verduidelik. Dog, om die video as ’n produk van vier vrot appels af te maak is te ’n eenvoudige verklaring. Hierdie video-opname is voorafgegaan deur ’n lang reeks van rassevoorvalle uit protes teen rasse-integrasie, veral in die koshuise van die universiteit. Nie al hierdie ras-belaaide insidente het die pers gehaal nie; trouens, was dit nie vir die openbare vrystelling van die video-opname nie, sou niemand buite die universiteit daarvan geweet het nie, het hy gesê. 

“Wanneer die fokus van ontleding verskuif vanaf een van individuele patologie tot een van institusionele kultuur, dan raak dit duidelik dat die Reitz-probleem nie bloot ŉ probleem betreffende vier rasgekwelde studente is nie. Dit is sonder twyfel ŉ probleem van institusionele kompleksiteit. Om hierdie rede is dit ook duidelik dat die meer diepgaande kwessies van rassisme en skynheiligheid wat ons universiteit – en talle ander – teister, nie in die howe uitgeklaar sal kan word nie,” het hy gesê. 

“Wie ook al in die Reitz-saak gaan wen of verloor, ek gaan nog steeds op ŉ Maandagoggend wakker word en dieselfde sosiale, kulturele en ideologiese kompleksiteite aanspreek wat in die pad van transformasie staan – tensy ons iets anders gaan doen,” het prof. Jansen gesê. 

